
a toda a comunidade ingrávida, por facer a utopía realidade.

1. inTrodución

cando falamos de traballos artísticos, estamos a valorar a pegada que esa pro-
posta deixou na sociedade, o que transcende son os traballos que reverten na
sociedade á que pertencen, por controvertidos, por acertados, por molestos,
por pertinentes… un longo etcétera que se pode sintetizar na repercusión que
tivo no seu contexto.

Ben, pois cando un espazo cultural se implanta nun lugar, a primeira análise
é a do territorio ao que pertence e como dialogar co xa existente, como propo-
ñer, debater e cuestionar o que está xunto co novo, en definitiva, facer un oco,
a poder ser imprescindible, na contorna.

É polo que un espazo cultural que vive de costas ao que o rodea ten os días
contados, e só vive para esmorecer como proxecto. no entanto, o espazo que
enraíza, desde o comezo está destinado a ser decisivo para a comunidade.

o teatro naceu da tribo, que lle pedía ao chamán cada vez máis teatralidade,
máis ficción, unha fe edulcorada de artificio e que mantivera a tensión e o inte-
rese ata o final. o rito desprendeuse da fe e deu lugar ao acto teatral. un espazo
de encontro entre execución (chamán) e público (non participantes) onde poi-
dan pensar para transformar o mundo no que viven.

aquí é onde presento o estado da cuestión: por que un espazo cunha pro-
gramación cultural de calidade non ten o público que debería para manterse?
onde e como chegar a ese público? en resumo como espertar a cidadanía desa
“anestesia cultural” na que está inmersa para que poida valorar, analizar e cam-
biar a realidade existente.

máis alá do márketing tradicional e da relación cliente/servizo, no eido cul-
tural está o compromiso que os cidadáns desenvolven con ese proxecto. deben
ser conscientes do consumo da programación. como manter vivo o interese e

como achegar formación a un público que está mergullado nunha crise econó-
mica que non deixa lugar a pensar en gastos culturais? como sobrevivir xestio-
nando e non morrer no intento.

xestionar un espazo cultural implica a preocupación pola creación e estabili-
dade do seu público. como deseñar estratexias eficaces para manter a progra-
mación cun volume de público sustentable para unha sala teatral.

a xestión, en contraposición á administración, reclama a capacidade de defi-
nir obxectivos e deseñar o proxecto como eixo da metodoloxía de acción e con-
cretamente no sector cultural analizar á par os procesos sociais nos que mantén
sinerxías mutuas. como achega alfons martinell “a xestión esixe un certo gus-
to pola autonomía para decidir o curso da acción e liberdade para resolver os
problemas que emerxen na execución. a xestión aproxímase a unha certa crea-
tividade na busca de alternativas e innovación cunha gran sensibilidade de
atención ao exterior e aos procesos do seu contexto” (martinell 2001: 38).

a xestión teatral abarca aspectos tales como a administración de salas, edifi-
cios e instalacións, xestión e administración de compañías teatrais, a planifica-
ción e posta en marcha de proxectos escénicos, a programación das salas e
espazos escénicos, a difusión e o márketing, análise de públicos, servizos de
produción, exhibición, difusión e formación etc.

o sector das artes escénicas é un dos sectores artísticos con máis ampla tra-
xectoria histórica e cun gran futuro por diante. É preciso incorporar procede-
mentos e instrumentos profesionais de xestión que axuden a optimizar os seus
recursos para que se adapten satisfactoriamente aos cambios dinámicos e pro-
fundos que se están producindo neste sector.

no presente traballo pretendemos proporcionar estratexias que axuden á
creación e asentamento de público nunha sala teatral e en concreto ao desen-
volvemento do teatro comunitario como base para conseguilo. o estado da
cuestión lévanos a analizar o tema desde diferentes puntos de vista; social, cul-
tural e económico.

abeirándonos nestes tres eixos e cristalizando os esforzos na creación teatral
coa comunidade á que pertence, tentaremos proporcionar estratexias de boa
praxe para mellorar a comunicación coa contorna, a imaxe do espazo, a comu-
nicación coas institucións e a que os números nos permitan falar de estabilida-
de. cando o espazo é sostido pola comunidade −que ás veces é o público e ás

veces son os intérpretes−, créase un vínculo co espazo que constitúe a esencia
do sentimento de pertenza, que fai que se valore e defenda o proxecto, e ao
mesmo tempo que as persoas que se encarguen de xestionar a sala teatral traba-
llen mellor e sobre todo tranquilas porque hai unha comunidade que non falla
−sexa desde o palco ou desde o escenario, ben desde a difusión… conseguindo
estabilidade nun sector que adoita desenvolverse con certa precariedade.

a preocupación polo desmantelamento cultural e a posibilidade de mergu-
llarnos nunha sociedade que practica a idiocracia1 xustifica a análise de proxec-
tos como as salas teatrais privadas, pequenos barómetros nas marxes que nos
avisan dos rumbos que toma a sociedade. 

a asociación galega de profesionais da xestión cultural di: “as persoas que
se adican á xestión cultural son profesionais que fan posible e viable en todos os
aspectos un proxecto ou organización cultural, que desenvolven e dinamizan os
bens culturais, artísticos e creativos dentro dunha estratexia social, territorial ou
de mercado e que realizan unha labor de mediación entre a creación e os bens
culturais, a participación, o consumo e o disfrute cultural”2.

a xestión dun espazo cultural a través dunha iniciativa empresarial hoxe en
día significa dedicarse a un sector que está eternamente en crise, depender na
túa empresa da concesión de axudas para poder levar a cabo programas concre-
tos, perseguir incansablemente patrocinios e patrocinadores… en resumo que-
rer abandonar e ilusionarte, a partes iguais, pola túa profesión case a diario.

neste traballo pretendo analizar as causas, a situación actual das salas tea-
trais e a través do teatro comunitario, achegar ferramentas que fan posible a
sostibilidade dun espazo cultural na súa contorna.

desde que o márketing virou o rumbo e desprazou o seu obxectivo do pro-
duto ao cliente, os espazos culturais teñen que dedicarlle máis traballo ao pú-
blico que aos produtos que venden, teoría que beneficia ao sector cultural, que
sempre tivo tendencia a renegar de ver o seu traballo como produto e aos seus
compradores como clientes.

1 idiocracia é un concepto que presenta unha sociedade antiintelectual, insensible ao medio ambiente, con-
sumista, obesa, saturada polo marketing, dominada polas grandes corporacións e fanática da comida lixo.

2  www.xestoresculturais.gal

o público, xa non entendido como cliente, senón como amigo e, sobre todo,
como “mecenas”, ten que atopar no espazo o seu lugar, onde presumir e querer
“levar” os seus amigos, clientes potenciais nun primeiro momento, amigos des-
pois e se a experiencia foi satisfactoria, incluso “mecenas” ou no mellor dos casos
“emisarios” do proxecto, que axudan á súa divulgación e supervivencia.

a cultura é un ben social e como tal debe ser defendido e apoiado polas ins-
titucións públicas. pero, como se sitúan respecto a unha sala de titularidade
privada? 

as institucións públicas pasaron moitos anos construíndo colectores de ce-
mento, grandes zulos, onde pechar a cultura, a política do “centro cultural” de
“cidades da cultura”, que en períodos moi curtos xa eran fantasmais, con pro-
gramas puntuais e visitas para fotos de políticos, en moitos casos só en funcio-
namento na inauguración e pouco máis. onde está a inversión no proxecto a
medio e longo prazo? u-la creación de postos de traballo? as programacións es-
tables? os especialistas: técnicas de cultura, técnicos da escena, directoras, dra-
maturgos, xestoras... non aparecen nos seus proxectos e así é como ese
proxectos son “fetos mortos”, como ben di m. a. pérez martín “os espazos es-
cénicos deben estar relacionados antes coas ideas ca cos ladrillos ou co cemento
cultural” (pérez 2011). desde o nacemento do márketing na era da industriali-
zación, este termo non deixou de evolucionar abrindo a súa área de traballo a
outras disciplinas que achegan novos puntos de vista.

Lonxe fican as ideas rancias sobre márketing versus cultura como termos in-
compatibles e que facían que o sector non medrase e mesmo tivera un senti-
mento de “traizón” a ese espírito “puro e bohemio” que semella rodear todo
feito artístico.

así ben, unha vez superados eses traumas, o márketing chega á xestión cul-
tural. as primeiras achegas ao tema, son aínda herdeiras das coñecidas 4p de
mccarthy: produto, prezo, distribución (place) e promoción. pouco a pouco
xa se lle van aplicando teorías psicolóxicas e sociolóxicas que derivan en termos
como “márketing social” ou “márketing filantrópico”. 

na actualidade, a moda dos estudos xa derivou no “neuromárketing”, que
combina a neurociencia e a mercadotecnia. a tendencia será a capacidade, xa
non de adiantarse a un desexo, senón de deseñalo na mente do consumidor/a
en función do produto que temos ou queremos vender. 

no márketing adóitase comezar polos estudos de mercado, pero seguindo a
teoría de François colbert (2003), que defende que é preciso un márketing es-
pecífico das artes, primeiro realízase un estudo da empresa cultural e o seu pro-
duto artístico e despois identifícanse os seus públicos para finalmente aplicar
estratexias do márketing mix.

neste traballo, o primeiro que analizamos é o contexto, o territorio, a súa
identidade para despois deseñar o espazo e as súas necesidades de fóra a dentro,
da comunidade ao teatro, ese teatro que revirte outra vez na comunidade e dei-
xa unha pegada imprescindible nos cidadáns.

non existe mellor difusión do proxecto que o boca a boca, que a comunida-
de recomende a visita ao teatro como un símbolo máis da súa identidade.

2. marco Teórico

2.1. panorámica histórica do teatro comunitario

o teatro comunitario é o que nos vai permitir devolverlle o público ao teatro.
cando coñeces ou practicas unha arte é máis sinxelo que a valores. os termos
compromiso social, barrio, comunitario están de moda, o que vai supor unha
posta en valor do teatro comunitario que levan ensinándolle ao mundo as ar-
xentinas e arxentinos desde o 1980.

naceu no 1983 co grupo catalinas sur, nas súas orixes pais e nais, e débelle
o seu nome ao lugar onde se xuntaban, unha praza entre bloques de edificios
na Boca. o nacemento foi político, por aqueles anos arxentina vivía unha re-
presión civil por parte do estado enmascarada como “medidas de seguridade”,
estábanse acordoando os parques, as alamedas, deixando sen espazo público aos
cidadáns que ía perdendo os seus dereitos para converterse en presas do medo
consumista que os obrigaba a mercar alarmas, valos… Todo o que axudara ao
illamento social, debilitando así a forza e o encontro do colectivo. pois nun in-
tento de recuperar o público comezaron repolitizando os espazos e facéndolle
entender á comunidade que o barrio non era un foco de delincuencia e medo,
porque o barrio somos todos e temos que vivilo, defendelo e desfrutalo.

a defensa da alegría prendeu como unha mecha e no 1996 noutro grupo
Los calandras, grupo de rúa profesional que decide asentarse no barrio e facer
teatro alí, así comeza a segunda etapa do teatro comunitario. neste caso, un
grupo de teatro profesional de rúa, que estaba farto de ir na busca de público e
ver como esa estratexia non funcionaba. moi semellante é a historia do Teatro
del Barrio de madrid, espazo recente onde actores profesionais fixeron unha sa-
la teatral no seu barrio e teñen en xira a súa montaxe el rey del barrio, a súa vi-
sión do rei Lear co Teatro comunitario de fondo3. Tamén a experiencia de
Voadora4, con don Juan de molière, onde os actores ensaian coas persoas do
lugar da función durante dúas semanas e despois fan a función, éxito de públi-
co e sobre todo de estratexia. outro exemplo é a sala madrileña usina5, onde
fixo un esforzo por integrar a multiplicidade de identidades que habitaban no
barrio e conseguiron oito nominacións aos premios max de Teatro. en andalu-
cía, atalaya está involucrada en proxectos comunitarios a través da súa sede, a
sala TnT en sevilla, con montaxes como La Bernarda del Vacie. así, non é de
estrañar que apareza unha nova categoría nos premios max ao teatro social e
asociativo. estas son algunhas das ferramentas de creación de público que están
revolucionando as billeteiras dos espazos privados.

no 1997 acontece outro feito determinante: catalinas sur inaugura un es-
pazo propio e deste xeito sabemos que a súa forma de entender o teatro ten un
futuro inmenso. a partir do 2001 o teatro comunitario é exportado desde ar-
xentina ao mundo e o esforzo de difusión dos grupos (sobre todo catalinas sur
e Barracas) é recoñecido e comézase a importar a fórmula de creación e deseño
de grupo, ao mesmo tempo que se enriquece, pois unha das características é ter
en conta a idiosincrasia de cada lugar, polo que as normas son flexibles aten-
dendo á natureza de cada comunidade.

o teatro comunitario relaciónase co tecido social do barrio e contribúe a au-
mentar o capital social. con asociacións culturais, con colectivos de profesio-
nais e voluntarios que reinvisten tempo nas melloras da contorna, intervindo
para mellorar a calidade de vida das veciñas e veciños. ataca a globalización,

3 www.teatrodelbarrio.com
4 www.voadora.es
5 www.lausina.es

axudando a afastar o medo, ese que nos impide volver a ocupar os espazos pú-
blicos, e así repolitízase o territorio. Fai que as persoas non se sinta soas e en-
claustradas, senón que saian conectar cos seus veciños e veciñas e participen
activamente das decisións comunitarias da contorna, facendo un exercicio simi-
lar á ágora grega. devólvelle ao barrio a súa memoria e a súa autoestima, a tra-
vés das dramaturxias colectivas e procura, que a través do coñecementos da
memoria histórica non volvamos repetir os mesmos erros.

o máis importante é querer formar parte, pois os integrantes −agás a cúpula
que adoitan ser profesionais−, son actores e actrices afeccionados que van me-
llorando a técnica escénica a través dos cursos de formación, que en moitos ca-
sos imparten os profesionais que están anexados ao proxecto artístico.

Quizais a condición máis importante é pertencer ao territorio, pois esa é a cha-
ve para poder falar de calquera problema do barrio por miserento que sexa, men-
tres vivas no barrio podes falar del. o teatro comunitario aglutina moitos estilos e
formas de facer teatro que xa pasaron pola pátina do tempo: agitprop, teatro polí-
tico, teatro campesiño, antropolóxico, teatro de rúa etc. no teatro comunitario po-
demos tocar todos eses estilos e seguimos na mesma onda, no mesmo lugar. É iso
o que fai que triunfe, está feito desde o lugar, desde o territorio, desde o que nos
modifica a nosa forma de falar, de movernos, de pensar, a nosa contorna.

manexando tres dicionarios de manuel gómez garcía (1998), patrice pavis
(1996) e o de genoveva dietrich (2007), non atopamos a entrada de teatro co-
munitario, temos que buscar voces que colidan co termo; agitprop, teatro social,
teatro environment, cívico, teatro de rúa, teatro independent etc. así, recollendo
duns e doutros armamos o collage para a definición dun termo, que xa está en
pleno uso e práctica na sociedade.

as influencias teatrais hai que buscalas no agitprop6, no Teatro campesiño de
Váldez7, nos movementos de rúa de san Francisco (san Francisco mime Troupe),
no teatro antropolóxico de Barba (director do odin Teatret) e as súas experiencias
co teatro ritual en méxico… Brecht e a súa preocupación pola activación do pen-
samento a través do teatro, Boal e as súas técnicas do Teatro Foro etc.

6 Teatro de axitación e forma de animación teatral que aspira a sensibilizar a un público fronte unha situa-
ción política ou social (pavis 1998: 441).

7 grupo de teatro de rúa fundado no 1965 en california, durante unha folga realizada pola clase obreira agrí-
cola do san Joaquín Valley contra os viticultores e dirixido por Luis miguel Váldez (gómez 1998: 808).

Traballan desde o Teatro Foro de augusto Boal8 onde repolitizan os espazos
públicos e escriben dramaturxias específicas para as súas montaxes, partindo de
historias propias que proporcionan os participantes, o que fai do proceso unha
viaxe, ás veces nostálxica e outras reveladora para todo o barrio, que se ve im-
plicado no deseño da proposta escénica.

normalmente teñen un espazo cedido por algunha asociación ou colectivo e
é onde ensaian unha vez á semana e no verán é común que se trasladen á rúa.
Hai casos como Los calandras ou catalinas sur que teñen espazo propio, espa-
zo que explotan economicamente pola semana con cursos de formación e a fin
de semana como sala teatral. o espazo que escollen ou ocupan, normalmente é
un lugar senlleiro do barrio. combinan técnicas de teatro de rúa, teatro como
arma social, de clown e música, moita música para cantar as mágoas e dificulta-
des da contorna, como se dunha murga gaditana que canta para espantar e su-
perar en comunidade a crise económica se tratara.

a difusión é de boca orella, pois ninguén do barrio quere perderse a festa da
estrea, que é moi normal que remate en chourizada colectiva festexando o feito
de estar nun barrio con boa saúde social. a maiores os patrocinadores e patro-
cinadores colaboran coa estrea. o recoñecemento ao traballo no tecido social
foi visible coa institucionalización da red de Teatro comunitario, conxugando
deste xeito as políticas culturais e sociais nesta rede que axuda a coñecerse e
constituírse entre os grupos que nacen novos e os históricos.

o traballo e a súa metodoloxía é parente das orixes da creación colectiva, cun
formato horizontal onde todos os participantes achegan a todas as áreas de traba-
llo. Tanto é así que os textos e as escenificacións están sometidas a este sistema co-
lectivo e asembleario de toma de decisións durante todo o proceso artístico.

a flexibilidade do grupo, integrantes que saen e entran, é unha característica
propia do traballo na comunidade. a súa natureza aberta, non exime de com-
promiso, pois se un veciño non pode asistir xa se ocupa de buscar unha solu-
ción, non é un problema senón un trazo característico que permite os elencos
multitudinarios e resignifica o seu sentido, pois é da comunidade, que somos to-
das as que pertencemos a un territorio −barrio, vila, aldea−. a idea de conxunto

8 http://www.thecrossborderproject.com/teatro-foro/

supera o individual. os participantes son moi conscientes que eles, de xeito in-
dividual, non conseguirían o éxito, polo que a defensa é do proxecto do teatro
comunitario non de nomes de persoas en cartel.

É un teatro do barrio para o barrio. as estreas paralizan as actividades do ba-
rrio, pois ninguén quere faltar a unha función na que van falar da historia da
túa avoa, dos personaxes da vila etc. só se entenden os intercambios con outros
colectivos que tamén coñezan e practiquen o Teatro comunitario, entón o in-
terese social e artístico das pezas é sublimado.

2.2. o concepto de teatro comunitario

nas últimas publicacións sobre o tema hai autores (Lucie elgoyhen 2014) que
falan de teatro sociocomunitario e toman as ferramentas do teatro social. están
máis enfocados en obxectivos didácticos que políticos, se ben é certo que o tea-
tro comunitario e o teatro social beben de fontes semellantes: teatro do oprimi-
do e teatro político entre outras.

gustaríame aquí redefinir conceptos. para min o teatro social é unha práctica
teatral na que o grupo que se une ten algunha eiva ou problemática que motiva
que se unan para denunciala, dala a coñecer e superala. así, hai grupos de teatro
social de persoas con diversidade funcional, de mulleres que sufriron maltrato, de
persoas maiores que a través do teatro recuperan memoria e reverten coa súa
práctica achegas importantes sobre o coñecemento da historia etc. a condición
que os une sempre é unha dificultade e/ou prexuízo que deben ensinarlle á socie-
dade, para coñecelo e /ou superalo. ademais, tamén axuda lles aos participantes
que a padecen a apoderarse respecto a ese trazo característico. as persoas que
guían estes grupos e clases son facilitadores, adoitan ser profesionais da pedagoxía
que aplican diferentes técnicas teatrais, artísticas e sociais para que os participan-
tes, a través dun proceso creativo, transformen unha realidade social concreta e
enfocada, facer que o público vexa as capacidades artísticas de determinado colec-
tivo e onde o resultado artístico non é o obxectivo principal. 

pero, segundo a miña opinión, no teatro comunitario o que xunta os parti-
cipantes non debe ter un enfoque de eiva ou problemática concreta, individual
ou social. o que une os integrantes é unha forma de entender a realidade na
que vivimos todas e poder achegar −a través das escenificacións− ferramentas

que axuden a desenvolver o pensamento crítico. o teatro comunitario é inte-
grador por natureza, o seu obxectivo é máis grande que superar en concreto
unha problemática social, pois pretende mellorar o mundo a través da transfor-
mación social en termos utópicos −xustiza, igualdade etc.− a través do traballo
local, onde o barrio é o seu obxectivo e a súa identidade o seu campo de traba-
llo. non hai distincións nin condicións entre os participantes, máis alá das que
impoña cada grupo, porque constrúen “o compromiso” na participación do
grupo, que está relacionado coa toma de decisións artísticas. normalmente está
dirixido por un profesional do teatro, que adoita ser quen dirixe, e aínda que o
seu traballo nestes proxectos non é xerárquico, é quen de guiar producións con
elencos moi numerosos, onde o resultado artístico pesa moito, pois implica a
responsabilidade á hora de tratar as teses nas súas propostas escénicas de temá-
ticas transcendentes e reveladoras da situación actual. non son actrices e acto-
res profesionais, pero os grupos poden ter un ou dous asalariados, adoitan ser
profesionais das áreas de produción e dirección, funcionan como abeiro para os
participantes que descansan neles a súa calidade artística da peza, que si é un
tema crucial pola importancia das escollas, representar os temas relevantes do
teu barrio require rigor, ademais o público é coñecedor deses feitos, o cal coloca
os intérpretes diante dun público experto. en canto aos contidos das propostas
escénicas, quédalle á dirección destes grupos a tarefa de non errar nas escollas
artísticas, nun equilibrio permanente entre actores non profesionais e temas re-
levantes. É por iso polo que o teatro comunitario e a formación escénica, sobre
todo en técnicas actorais van sempre ligadas. 

o teatro comunitario é unha actividade política, no senso en que todo tea-
tro é un feito político e social, pero os trazos característicos son definidos por
cada grupo e non teñen que conter ningunha especificidade social nos inte-
grantes. resúltame tamén diferenciador, respecto ao teatro social, a súa forma
de traballar e de organizarse, a través das ferramentas da dramaturxia participa-
tiva, da produción teatral, da horizontalidade na toma de decisións artísticas e
de xestión de grupo que leva a que se consiga pór en marcha a democracia di-
recta nas maneiras de tomar decisións e funcionar.

aglutina coñecementos moi concretos da arte dramática, que van máis alá
dos estudos pedagóxicos ou sociais que fan unha achega lúdica, cuns obxectivos
concretos por actividade, para conseguir superar problemáticas de colectivos

con definición propia. a aplicación de áreas como produción, na súa organiza-
ción, difusión e no caso de arxentina, por exemplo, pertencer a unha rede pro-
pia de distribución teatral ou ter un espazo teatral como catalinas sur, fan que
apliquen áreas de coñecemento do teatro e a xestión.

a unión no termo sociocomunitario ten a súa lóxica, pois conceptualmente
comparten logros encadrados na transformación da realidade que achega a súa
existencia e o impacto que produce acotío as súas representacións. 

3. as saLas TeaTrais priVadas e o pÚBLico

a sala teatral ten un ciclo de vida, que se repite semanalmente, a fin de semana,
ninguén na periferia asiste ao teatro entre semana. este é o motivo fundamen-
tal polo que hai que anexionar outro proxecto que poida convivir no espazo e
que axude a rendibilizalo pola semana, na maioría dos casos é unha escola de
Teatro.

escola de Teatro pola semana e sala teatral na fin de semana é o binomio
habitual de supervivencia dunha sala. son o “kokoro”9 do proxecto. a escola
dentro dun teatro ten grandes beneficios para a sala, pois transfórmase o alum-
nado no público obxectivo da sala, e se a escola ten boa saúde o target10 da sala
está garantido.

na sala ingrávida ademais, atendendo á natureza muldisciplinar do proxec-
to, os domingos proxectamos cinema, polo que entre escola, sala e cine conse-
guimos unha triangulación estupenda para que o fluxo de participantes do
proxecto sexa de luns a domingo. un espazo que fica pechado, que se ve pecha-
do a miúdo ofrece unha visión de proxecto de éxito escaso e ademais hai que
superar a imaxe que ten un teatro de cova, coa caixa escénica negra e as caracte-
rísticas que implican na psicoloxía do cliente potencial entrar nestes espazos de
“gueto”. Temos que analizalo e telo en conta se pretendemos crear público no-
vo e contrarrestalo con medidas como:

9 palabra xaponesa que significa mente e corazón ao mesmo tempo.
10 público obxectivo dun produto.

Ter aberto todas as horas que poidamos, para que se alguén queira entrar
non teña que facer o dobre esforzo de ver cando está aberto, senón atender a
ese impulso sempre que se poida.

a recepción do espazo, a través da persoa que reciba ten que ser amable no
trato e ofrecer información clara e precisa sobre que se fai nese espazo. a presen-
tación pode incluír unha pequena visita guiada para facelo partícipe, cómplice do
lugar, ao mesmo tempo que é unha posta en valor do sector. esa primeira visita
xa debe ir acompañada dalgún tipo de agasallo, que ben pode ser o flyer da pro-
gramación vixente, para que teña a opción de repetir doadamente.

estar sempre en boa comunicación coa contorna lindante −veciños, negocios
da mesma rúa−. a imaxe e a actitude de achegarlle á comunidade un ben debe
ser constante, aínda que non atravesemos o mellor momento no proxecto.

Ter presenza nas redes sociais, atendendo as demandas concretas de cada un-
ha, non empregar a mesma linguaxe para facebook que para twiter ou para ins-
tagram, pinterest…

a web do proxecto debe ser de navegación sinxela, onde atopes claramente a
programación e a venda de entradas.

a imaxe dixital debe ser clara, ben deseñada e sobre todo eficaz.
a programación e a venda de entrada ten que resultar cómoda, con acceso

rápido e sinxelo.
o mailing que se fai ca programación á prensa e ás subscritoras da canle de

noticias ten que ter un fluxo que equilibre a información e periodicidade para
que o público potencial poida ter recordatorios das actividades e non resultar
“pesados”, ofrecendo a información como para que queiran non recibir máis.

o feedback unha vez pasados os eventos é fundamental, o evento non rema-
ta na hora cronolóxica que remata, senón que palpita na psicoloxía do cliente e
recolle sentimentos de algo que perdeu. pode así dar lugar a pensamentos como
“o seguinte non o perdo” ou sentir orgullo por participar dunha proposta cul-
tural de éxito, chegando a compartir fotos ou vídeos dos eventos, nos que ben
se senten protagonistas ou senten a necesidade de difundilo, traballando de
maneira natural na difusión do espazo.

participar en eventos nos que sexa un prestixio asociar a nosa marca: Festival
de cans, presentacións da erregueté, presentacións de libros etc. onde marque-
mos o noso lugar respecto ao sector que traballamos.

as traballadoras, e sobre todo os xestores e xestoras do espazo, teñen que
achegarlle parte da súa vida artística ao proxecto dándolle valor, escribindo arti-
gos en revistas especializadas, colaborando en proxectos onde se fale do proxec-
tos…, creando a idea de entidade do espazo, o espazo como unha institución
cultural, mais que iso, como un referente no propio sector. 

superar a barreira de entrar nun espazo novo, cunha comunidade que se
desenvolve á perfección dentro e cun código que parece que todos coñecen é
moi difícil. se ese neófito/a ten unha boa experiencia, saberémolo se repite. se
foi así, fixemos da recepción un éxito, se non foi así, teremos que trazar novas
estratexias para que nos coñeza doutro xeito e volva entrar, esta vez a través dun
coñecido, dun convite…

os espazos teatrais para esta sociedade que transformou o confort comunita-
rio nalgo virtual, cos xogos en liña, as relacións a través do chat e o cibersexo…
fan que o teatro sexa un lugar que proporciona demasiada emoción, un lugar que
te enfronta a ti mesma contigo na vida real. co doado que é ser unha persoa dis-
tinta na pantalla do ordenador, na comodidade do teu sofá e entón chega o tea-
tro, que é incómodo, que te fai amosarte espida, nunha sala pequena cunha
función potente emocionalmente, cando remata e se prenden as luces, non hai
escapatoria. polo que temos que ir pouco a pouco desenterrando a sensibilidade
artística que fomos perdendo como sociedade globalizada e tecnolóxica.

a outra grande estratexia é a programación do espazo, é a que define a súa
natureza, polo tanto, a forma de comunicarse e os valores que defende teñen
que estar deseñadas previamente: as liñas da programación e saber se no lugar
onde estamos localizados teñen cabida. a súa recepción será o obxecto de análi-
se ao longo deste traballo.

as políticas actuais para apoiar e axudar a estabilizar un proxecto escénico,
ben sexa sala ou compañía son escasas e están trazadas desde o descoñecemento
activo da profesión. o sistema das subvencións, o escaso incremento dos orza-
mentos para tales fins e a ineficacia das comisións de valoración que adxudican
as axudas, faime pensar que unha reformulación das políticas faría que moitos
dos proxectos, que foron bandeira de calidade, non pecharían como foi o caso
da salas: nasa, galán ou a Yago.

os espazos no panorama galego, a nivel autonómico, contan con dous tipos
de axudas, unha anual e outra para a programación.

as políticas de subvencións, que pretendían protexer a arte e salvala de ser
un produto, xa están obsoletas. máis alá de que este feito nos guste ou non, te-
mos que traballar coa realidade imperante, a mesma que reduciu as políticas
culturais con medidas de austeridade que serviron para embravecer a poboa-
ción e alimentar a súa falta de sensibilidade artística.

4. un caso prÁcTico: a saLa ingrÁVida e o seu TeaTro 
comuniTario

a sala inaugurouse en marzo de 2014 e á diversidade de frontes de traballo que
adoita realizar xerpo, engadíuselle a xestión dun espazo, coas súas necesidades.
para xerpo era a forma idónea de cristalizar nun eixo espazo-temporal o seu día
a día de reunións, ensaios, correos electrónicos, chamadas, clases e contacto
con amigos que precisaban dun espazo de seu, onde explorar novos proxectos
nos que emerxía unha nova mirada, que facía dunha conversa un proxecto, po-
lo que aínda que era unha área máis de traballo, se existía a organización co-
rrecta, sería un proxecto que albergaría aos demais, que podería orbitar máis
comodamente na galaxia ingrávida. 

así, o 2014 pasou axiña e, entre aprender a xestión dunha sala teatral, apren-
der a programar e entender a tempada teatral como calendario de traballo, xa en-
trabamos na tempada 2014/2015. coa ilusión de estrear espazo propio, non
pechamos no verán e, por certo, fixemos un agosto glorioso. Traballamos con
atención ao público continuada de marzo do 2014 ata agosto do 2015, onde co-
llemos o primeiro mes de vacacións, con certo medo por se a xente perdía o hábi-
to de vir ao teatro, ben de público, ben recibir clases ou ben tomar algo e
conversar relaxadamente. 

Houbo proxectos propios que tiveron que acougar, o que máis adoeceu foi a
compañía teatral, eramos incapaces de concentrarnos para pensar no noso vin-
deiro proxecto, a xestión é un traballo inmenso e invisible que nos deixaba es-
gotados. o incipiente público de ingrávida pedía unha peza nosa, pero non
chegou ata o 2016 con metamorfoses, seguiulle no 2017/2018 casquería e ou-
tras vísceras. xa eramos quen de pechar o noso círculo de produción, encargas,
distribución e agora unha parada máis xestión dun espazo teatral.

sen tempo para coller aire xa tiñamos outra troupe de persoas que remata-
ran a formación actoral con nós, estaban transformados en público formado e
activo e tamén con moitas ganas de probar as táboas no novo espazo, pero non
eran profesionais, nin querían selo, tiñamos que atopar unha fórmula na que
encaixara todo. recuperamos as conclusións das primeiras promocións da nosa
escola de teatro, primeiro municipal e despois privada, que seguían funcionan-
do na sala e, despois de moitas posibilidades e con moitas características na ca-
beza, decidimos facer unha serie teatral que tivera un tempo de incubación de
dous meses, onde deseñar a dramaturxia e despois un capítulo ao mes, sempre
a final de mes, para facilitar unha baixada de prezo (aproveitando que non son
profesionais), facendo así todo o posible para que o hábito semanal de ir ao tea-
tro non decaera.

a nivel de xestión as fórmulas sinxelas son as máis duradeiras, así que:
a serie teatral estaría guiada por un profesional da escena e feita por un gru-

po de veciñas con formación teatral, que participan no proxecto un día á sema-
na, non como clase de teatro senón como ensaio. esas persoas non pagan
(posto que non é unha clase), pero tampouco cobran (posto que non son pro-
fesionais), si que hai entrada, sempre a prezos populares, para ver os capítulos
da serie e esa recadación é para a sala teatral nun concepto de aluguer polo es-
pazo e polo material profesional que fai que a súa serie teatral teña un acabado
de calidade. a recadación sempre se utiliza para melloras en relación co espazo.
o profesional que guía debe tomar a realización da serie como un adestramen-
to de enxeño, ten ao seu dispor elenco, un teatro equipado e un público dese-
xoso de ver e opinar sobre a proposta, sen dúbida un luxo.

aquí está exposto o cerne da cuestión… como pode ser que esta idea arras-
trara a cantidades inxentes de público e o teatro profesional, con montaxes ma-
rabillosas non o fixera no mesmo espazo e nas mesmas condicións? É que, ver a
unha veciña no escenario, implicar o teu negocio nun capítulo ou que conten
unha das historias da túa parroquia, iso é un pracer inmenso, sen contar a de
público virxe que asiste por primeira vez co motivo do teatro comunitario.

a expectación é tan grande que comezamos a pensar en estratexias que re-
conducisen o público da serie á programación profesional e iso é o motivo
principal desta exposición. 

4.1. proxectos levados a cabo de teatro comunitario na sala ingrávida

o teatro comunitario da sala ingrávida foise cociñando lento desde a primeira
proposta de serie teatral defecto de forma na tempada 2014/2015, unha serie
paródica con estilo de sitcom televisiva onde se exploraba por primeira vez o
formato (serie de teatro) e se comprobaba se a fórmula resultaba válida. os re-
sultaron superaron as expectativas e o público respondeu con medras desde o
primeiro capítulo. na segunda experiencia optamos por a Vinganza da becha
(2015/2016), e aquí indagamos no formato de narcoserie pero ambientada en
galicia. aquí a trama por capítulos coa súa intriga e os personaxes mandaban
no deseño da serie. xa o grupo de participantes comezaba a ser numeroso. a
terceira experiencia asentou as directrices do Teatro comunitario é por catro
perras! (2016/2017), asentou as bases da metodoloxía de traballo dun grupo xa
moi numeroso e con experiencia no formato serie e con ganas de aprender as
técnicas do teatro comunitario a fondo. así, esta vez traballamos a memoria
histórica entrando nas historias que compartían con nós as veciñas e veciños
arredor dos anos 60, preto en canto á estética ao teatro documento, pero non
no seu estilo, pois traballamos unha trama de ficción que nos permitiu crear
unha serie cargada de escenas paisaxe sen texto, creando unha formulación hí-
brida a medio camiño entre a máquina e a paisaxe, entre a trama e o documen-
to histórico, onde rexía a memoria e o recordo en lugar dos datos e o rigor
histórico. É o exemplo que analizo polo miúdo nos capítulos posteriores e
achego material nos anexos.

a cuarta e presente aventura comunitaria levounos a crear r.e.m. na tempa-
da actual 2017/2018, onde abordamos a temática dos soños, rem é unha fábri-
ca que constrúe soños, onde lle preguntamos ao público polos seus soños e
despois facemos as súas escenificacións, cun ton de teatro político que deixa ver
claramente unha tese que fala dunha sociedade manipulada polos somníferos
que lle impiden soñar, erguendo a metáfora da sociedade falta de soños e que
precisa espertar para trazar o seu propio camiño. o quinto ano, a premisa era
achegar a historia dalgunha persoa morta, persoa e historia que consideraramos
que non se contaría e se extinguiría nuns anos. así foi como habitaron o teatro
bisavoas, avós, aurora e a súa filla Hildegard… a serie movendo os marcos, fi-
xo o seu cometido e moveu os esquemas mentais das espectadoras. 



O TEATRO COMUNITARIO COMO BASE PARA A CREACIÓN DE PÚBLICO

981

a estás alturas xa podemos dicir que é certo que construímos unha pasarela
de público que vén por primeira vez ao teatro a través do teatro comunitario e
nunha porcentaxe do 30 % vai tentándose pola programación profesional, de
aí a habituais hai un paso estreito e delicado.

4.2. a creación de público

a creación de público, desde o caso práctico que analizamos (a sala ingrávida)
ten tres bases importantes: a escola de Teatro de xerpo -que reside no propio
espazo-, as posfuncións e a programación. estes tres feitos conforman dun cer-
to xeito velado a potente escola de público que alí opera.

se analizamos o proxecto da escola, temos que botar unha ollada cara a
atrás e contar os cursos que levan facendo esta actividade: a escola municipal
de Teatro (de 2007 a 2011, 4 cursos escolares), a escola de Teatro xerpo os
cursos 2011/12 e 2012/13 e a escola con residencia na sala ingrávida desde o
2013 (o ano escolar de mudanza) ata a actualidade.

o tempo de implantación do proxecto é importante para a análise, porque
o público que acadou este espazo non é un traballo do espazo soamente, senón
anterior, sobre todo porque a xestión do espazo soubo encaixar nel os seus pro-
xectos anteriores, facendo un efecto de bóla de neve, un total del 13 cursos es-
colares formando nas artes escénicas, que cristalizou no espazo.

a lóxica levou a que o público principal sexa o alumnado da escola, que ten
desexos de ver exemplos do que está aprendendo acode ás funcións as fins de
semana, o profesorado incentiva tamén ese fluxo analizando as montaxes nas
aulas ou procurando de forma informal e inesperada encontros co alumnado
no propio trasfego de ir á sala días antes da función, facendo así labores de pro-
moción, axudando entre varios axentes (alumado, profesorado, xestores e artis-
tas) un encontro previo no que todos coinciden cando se lle pregunta pola
sensación en ingrávida de “estar na casa”.

o aspecto emocional é de suma importancia na creación de público, na sala
séntense libres para aprender, opinar e propoñer ideas na programación ou me-
lloras do espazo. neste senso, se só se “usase” o elemento emocional como algo
publicitario sen unha escoita activa e unha reciprocidade penso que o seu efec-
to sería moito máis lene. o equipo que lidera ingrávida está moi adestrado na

empatía, é o seu xeito de traballo, sempre van ter unha solución en positivo a
calquera pequena incomodidade desde o ambigú ata a xestión cos artistas, o de-
talle e o cariño non son unha pose, son un xeito de entender a necesidade de
cultura que padecemos e facela chegar da maneira máis eficaz é o seu obxectivo.

a outra base; a posfunción foi unha experiencia que se deu por decantación,
ao rematar as funcións xerábase de maneira natural un encontro co público que
bulía pola sala. os xestores aproveitaban para presentar os artistas, o profesora-
do pedíalle aos artistas que amosaran algún elemento da escenificación, as rapa-
zas do ambigú convidan aos artistas nada máis rematar a peza favorecendo un
intre de descanso, todo iso fixo que as posfuncións estiveran desde sempre. 

así foi como naceron e se desenvolveron, pero na actualidade son unha das
tatuaxes da casa, as persoas cando traen persoas novas a sala fan comentarios ti-
po “a entrada é para a obra e para despois falar cos actores”, iso fixo que se im-
plementasen ata crear verdadeiras veladas de faladoiros sobre temas importantes
arredor do teatro e a arte.

a terceira pata que sustenta a creación de público é o deseño concienciudo
das liñas de programación, que son:

Teatro contemporáneo
proxectos ca comunidade e ca arte da contorna
Teatro familiar
cinema
representacións da fin de curso da escola de Teatro de xerpo
serie de teatro comunitario
o teatro contemporáneo, aínda nalgúns foros denominado alternativo, non

é de masas, polo que desde a xestión decidiuse combinar fórmulas que facilita-
sen o coñecemento desas propostas profesionais que gozan dunha calidade ex-
celente. así, da primeira liña de programación, que é a liña mestra, deslíndanse
todas as de despois que axudan a que o público asista, ben porque está implica-
do na montaxe, ben porque vai coñecer unha proposta de teatro contemporá-
neo de calidade. e se aínda así non lle parece suficiente, ten o “terceiro tempo”
(como a comunidade chama á posfunción) para poder analizala descubrila ou
achegar a súa opinión, co cal se garante que a experiencia sexa satisfactoria.

non esquezamos a localización do caso práctico, situado na periferia, non
nunha cidade que a priori ten máis poboación á que emitirlle a súa mensaxe de
programación.

os proxectos coa comunidade e coa arte da contorna son ideas, e teñen co-
mo cerne sempre o escenario, onde apoderar o barrio, facer presentacións de li-
bros, conversas con artistas, cursos só para a comunidade que rematan en
escenificacións... nesta liña, é moi habitual que a comunidade propoña eventos
que se valoren no equipo de traballo da sala e se lle axude a dar a factura de cali-
dade final que precisan para saír adiante. en moitos casos son deseños exclusivos
para ingrávida, que esperta nos seus grupos de traballo a arela de atopar a arte
onde non sabiamos, porque ese efecto deuse nas súas propias vidas desde que
forman parte da gran familia do teatro.

o cinema está asentado nun cineclub creado polas espectadoras, elas xestio-
nan a programación e os xestores de ingrávida aplican criterios de calidade, se é
preciso, executan labores administrativas e de distribución e proxectan os filmes
o domingo. Teñen tamén palestra despois da proxección e adoitan programar ci-
nema galego, co que son moi habituais os faladoiros coas creadoras tanto ao vi-
vo coma con videochamada, sistema que utilizan acotío para evitar custes de
desprazamento, usando a mesma pantalla de dimensións grandes para a video-
chamada para que calquera do público participe activamente con preguntas e
valoracións sobre a película. na actualidade, crearon a asociación cultural re-
bobina, unha entidade que agardamos explorar tanto no cinema, como nas
moitas propostas culturais que emanan da comunidade ingrávida.

a liña de teatro familiar é a menos explotada. comezou sendo os sábados
pola mañá e cambiouse para os domingos, de onde resultou un acerto impor-
tante o cambio de horario. comezouse coa idea de manter unha programación
familiar estable, ben pezas de teatro, ben obradoiro de pouca duración. os cus-
tes desta liña son elevados e estaba o equipo de ingrávida autoexplotándose,
creando eles e elas mesmas eses obradoiros, asumindo un volume de traballo de
luns a domingo demencial, co que se decidiu só programar teatro os domingos
de mañá, pero só se os orzamentos destinados a ese capítulo alcanzan, polo que
non ten unha periodicidade establecida e sácase de forma descontinua un ou
dous domingos ao mes. as liñas de programación deben ser fieis aos seus ob-
xectivos e, aínda que se fai moito teatro familiar, a maioría non é contemporá-
neo. iso, xunto cun orzamento apertado, fai que se dea esa falta de estabilidade
nesta liña. na actualidade, focalizamos o teatro familiar nos domingos do mes

de febreiro e de momento vai ben, supoño que rematará sendo un ciclo de tea-
tro familiar, pois non é bo perder o contacto cas familias no barrio.

as representacións de fin de curso da escola xerpo son o premio para todos
os grupos e o xeito de que a sala permaneza aberta ata mediados de xullo, pois
a tempada teatral remata maio, co cal o mes de xuño está dedicado aos fins de
curso e o capítulo correspondente de Teatro comunitario. xuño xa é un mes
de festivais de teatro polo que liberar a programación das compañías profesio-
nais nese mes axiliza o volume de traballo do espazo, que a partir de maio vai
facéndose máis lixeiro beneficiando o equipo e tamén o compromiso do públi-
co, e adiantándose así ao comezo da etapa estival.

5. concLusión e discusión

cheguei a varias conclusións que recollo a continuación para o seu debate e
discusión:

a cantidade de público do teatro comunitario é innegable, unha enerxía que
ademais de analizar hai que aproveitar.

o público do comunitario é virxe, moito non é consumidor teatral e para
moitas persoas é a primeira experiencia nunha sala de teatro destas característi-
cas, polo que é normal que se vaian facendo habituais de forma lenta e segura,
sobre todo porque son do barrio, así que minoramos os inconvenientes de tras-
lados longos etc. 

as persoas participantes son as que máis difusión fan do proxecto e polo
tanto do espazo, aforrándolle así custes de promoción á sala.

É un método con solucións integrais e simbióticas.
a necesidade do teatro comunitario é responsabilidade do fracaso das políti-

cas culturais imperantes, en xeral, e do devir incerto de políticas que xulgan a
artistas polas súas letras para asegurar o status quo da clase con poder económi-
co, que non quere regular a riqueza e abolir un sistema social que se fundamen-
ta nos privilexios dunhas políticas sen futuro.

na última reunión dos integrantes do teatro comunitario da sala ingrávida
asomaron melloras para que o proxecto non queime os participantes e unha vi-
sión esperanzadora do futuro. os temas que traballamos para a consolidación

da nosa fórmula son a asistencia asidua e puntual aos ensaios; mellorar o siste-
ma de traballo na fase inicial da dramaturxia, a conciencia colectiva (a decisión
miña non é individual, aféctalle ao grupo e ao proxecto); reformular unha es-
tratexia de expansión polos barrios e aldeas; aplicar o sistema de ensaio por se-
cuencias (convocando aos integrantes de cada secuencia para despois ensamblar
e evitar os tempos de agarda); resaltar a importancia do factor emocional no
grupo (xa non somos compañeiras/os de teatro, senón que se iniciou unha ami-
zade entre nós), entre outros factores.

